
nerea sancho - SEXOLOGOA 

«Interneten ezer gutxi dago afektibitatearen inguruan» 

Atseginez sexu hezkuntzarako elkarteak www.goxoki.com webgunea sortu du gazteei sexualitateari buruzko informazioa emateko. 

iñigo bilbao - BILBO Atseginez 2002an sortu zuten. Bizitza sexuala eta ugalkortasunaren inguruan lan egiten duen elkarte honek www.goxoki.com izeneko webgunea aurkeztu du, gazteei sexualitateari, kontrazepzioari eta sexu osasunari buruzko informazioa, prestakuntza eta aholkuak eskaintzeko. Nerea Sancho sexologoa dabil elkartean idazkari lanetan. 

Web orria nerabe eta gazteentzako egin duzue. Ez al zarete eskoletan egiten dena errepikatzen ari? Eskoletan egiten dutena da paraxutista bezala iritsi, bat-batean sexualitateari buruz hitz egin, eta ospa. Gurea hori baino asmo handiagoa da. Gure ustez sexu heziketa eskubidea da eta, beraz, sexu heziketa eta sexu informazioa eguneroko baliabide bihurtu nahi ditugu. Eskoletan hiru ordu baino ez dituzte ematen ikasturte osoan. 

Gazteei goxoki bat ipini diezue sarean, ezta? Bai, goxoki bat. Ea horrek jende asko tentatzen duen. Gazteek gero eta gehiago eskatzen dute sexualitateari buruzko informazioa. Sexualitatea zer den, harremanak nola egin... jakin nahi dute, eta uste dugu webgune hau abiapuntu on bat izan daitekeela horretaz guztiaz hitz egiteko. 

Ez dago sexu larregi sarean? Pornografia edo erotismo bi horiek ondo bereizten ez nuke asmatuko ugari dago, bai. Ez dagoena da afektibitate eta harremanen inguruko informaziorik. Desioak nola kudeatu, zer egin gure erantzun sexualarekin, zer gure sentimenduekin... web orri horietan ez dute horiei buruzko ezer aurkituko. 

Gazteek bereizten al dute sexua eta sexualitatearen artean? Sexua, sexu gordina, larrua jotzea esan nahi baduzu, iruditzen zait ez dela berez existitzen. Hor afektibitatea ere nahasita dago. Di-da, larru jotzea azkarra bada ere, ekintza horretan gure pertsona osoa dago sartuta. 
Atseginez elkarteak bizitza sexuala ugalkortasunarekin horrenbeste lotzea, ez da heterosexualegia? Ez halabeharrez. Guk ugalkortasuna ulertzen dugun moduan, ez. Familia da neurri batean hitz horrekin adierazi nahi duguna. Eta hor barruan den-denak sartzen ditugu: adopzioa, bikote homosexualak, guraso bakarreko familiak eta enparauak. Horiek guztiak aintzat hartu eta landuko ditugu webgunean. 
Goxoki bezalako webgune batek ez du gurasoen egitekoa ordezkatzen? Gure asmoa osagarri izatea da, ez ordezkoa. Gurasoei gaur asko exijitzen zaie. Gaiotaz asko jakitea eskatzen zaie, baina ez dute izan informazio hori guztia jasotzeko aukerarik. Horrexegatik gure asmoa ere bada orriarekin gurasoei ezagutza horiek hartzen laguntzea, seme-alabekiko harremanetan erabil ditzaten. 

Sarearen anonimotasunak erraztu egiten dio gazteari informazioa. Ez dago, era berean, arazoak norberaren baitan gordetzeko arriskua? Askotan egin dugu gogoeta hori: ea zein den gazteengana iristeko biderik egokiena. Webgunearen abantaila da ez dagoela mugarik gazteak nahi duena, nahi duen luzerarekin galdetzeko eta guk modu bereko erantzuna emateko. Telefonoak erantzun luzea eragozten du, jendea urduri jarri eta moztu egiten duelako. Aurrez aurrekoa onena da, baina zaila. Beldurrak handiak dira. Webgunea arriskutsua izan daitekeela? Gure lana ere bada guregana jotzen dutenak euren bizitzaren jabe izaten laguntzea. 

Neskek eta mutilek arazo eta jokabide berdinak izaten dituzte? Ez, noski. Hasteko gure gorputzak ezberdinak direlako. Beste gauza bat esan nahiko nuke, galdetu ez baduzu ere, gazteei zuzenduta dagoela, ez sexualitateaz gazteak bakarrik kezkatzen direlako, gazteok baliabide falta handiagoa dugulako baizik. 

Webgunean mitoen berri ematen duzue. Oraindik ere badira halakoak? Jakina badirena, asko eta alor guztietan. Homosexualitatearen inguruan, esaterako, orain 20 urte zeuden berberak daude: gizon homosexualak ez dira gizonak, eta neska lesbianak ez dira makillatzen. Horrez gainera, jende askok uste du orgasmoa elkarrekin lortzea gauzarik normalena eta desiragarriena dela; sexua zutik eginez gero, ez dagoela haurdun geratzerik; gure bikote-lagunak besteren bat atsegin badu ez gaituela maite; hiesa izerdiaren bidez kutsa daitekeela... Asko dira, denak gezurrak, eta gure bizitzan eragina dute. 

